
Adinekoen etxe eta pobrezia arazoak handitu ditu krisiak

Abbe Pierre fundazioak egin duen txostenaren arabera, adineko 600.000 lagun pobrezian bizi dira Iparraldean eta Frantzian.

Hiru milioi eta erdi herritar etxebizitza duinik gabe bizi dira gaur egun.

Aitor Renteria / Jon Rejado

Etxea egonkortasunarekin lotu izan da. Bizitza antolatzeko abiapuntutzat jotzen dute askok. Gizartean gertatu diren aldaketekin batera, etxebizitzaren ikuspuntua aldatuz joan da, hainbatentzat buruhauste handia izan arte. Arazoa ez da soilik hipotekari aurre egiten zailtasunak dituzten gazteena, ordea. Euskal Herriko adineko askoren egoera zaila agerian utzi berri du Abbe Pierre fundazioak, Ipar-Hegoa fundazioak duela hilabete gutxi egin zuen bezala. Arazoa ekonomikoa da -pisua ordaintzeko zailtasunak, etxearen ohiko gastuak...-, baina mugikortasuna ahalbidetzeko arazoekin eta gizarte bazterketako kasuekin lotura zuzena du. Krisi ekonomikoak egoera okertu baino ez duela egingo diote adituek. 

Abbe Pierre fundazioak etxebizitzari buruz urtero egiten duen txostenaren arabera, 65 urtez gorako 600.000 pertsona pobreziaren heinaren azpitik bizi dira Ipar Euskal Herrian eta Frantzian, alegia, hilean 628 euro baino gutxiagoko diru sarrerak dituzte. Datua kezkagarriagoa da oraindik, jakinez Europako pobrezia heina 752 eurotan dagoela. Bertze zenbaki batek ere gogoak inarrosi ditu: 3.498.800 herritar etxebizitza duinik gabe bizi dira. Txostena krisialdi ekonomikoaren hastapeneko datuak hartzen ditu kontuan, eta egoerak okerrera eginen duela uste dute txosten-egileek. 

Frantziako INSEE, kanpaleku, ostaler, zahar etxe eta hainbat eragileren datuak bilduz osatu du txostena Abbe Pierre fundazioak. Pobreziaren heina, berriz, herritar batek batez bertze irabazten duen laurdenean kokatzen da. 

Txostenean agertzen denez, jabetza dagoeneko ez da pobreziaren aurkako bermea. Gero eta gehiago dira lanean zailtasunak izan dituzten pertsonak. Urte batzuk langabezian egon ondoren edo gizarte laguntzak eskuratu ondoren, ez dute aski erretreta bermatzeko. Berriki arte, erretreta kalkulatzeko hamar urterik hoberenak hartzen ziren kontuan. Orain, aldiz, azken 25 urteak. Lan munduaren bilakaerari so eginez, gero eta gehiago dira erretreta osoa hartzeko baldintzak betetzen ez dituzten pertsonak, eta horrek eragin zuzena du bizi-kalitatean eta osasunean. 

Etxegintzaren presioa ere ukaezina da. Biziaren garestitzearen ondorioz, zaharrek ez dute dirurik konponketak egiteko. Bertze gune merkeago batzuetara joan behar dute, eta, hala, zituzten loturak hautsi. Laguntzen aldetik zein afektiboki, egoera kaskarrean daude. 

«Hogeita bost urtez ezer gutxi egin du Frantziak etxebizitza sozialen alorrean, eta horri gehitzen bazaio azken urteetako prezioen gorakada, aise ulertzen da arazoa», dio fundazioak. Diru sarrera txikiak dituzten familiek etxebizitza prekarioak onartu behar dituzte edo hirigunetik alde egin behar dute. Horrek beste haustura bat eragin du, etxebizitza hautatu ahal izan dutenen eta ezin izan dutenen artean. «Etxebizitza soziala eskatzen dutenen zerrenda gero eta handiagoa da, baina eskaintza apaltzen ari da. 2007an 1.239.000 pertsonak eskatu zuten etxebizitza soziala, baina 427.000ri baino ez zieten eskaini. Azken 25 urteotako defizita 800.000 etxebizitzakoa da, fundazioaren iritziz. 

Egoeraren larria erakusten duten bost elementu daude kontuan hartzeko: etxebizitza falta, etxebizitza lortzeko zailtasuna, erosotasun falta eta osasun egoera txarra, etxebizitza konpontzeko zailtasunak eta jendearen mugikortasun urria. 

Etxebizitza finkorik ez duten pertsonen kasua ere aipatu du fundazioak. Horren iritziz, 100.000tik gora dira Frantzian, eta soslaia ere aldatu da. «Pertsona arruntak dira gehienak, lana galdu edo bikotekidearengandik bereizi direnak, eta egoeraz jabetzeko denborarik gabe karrikan ikusi dutenak beren burua». Hiri edo herri handietako karrikak utzi dituzte anitzek, oihan eta parkeetako gune bakartuetan bizitzeko. Egoera biziki bortitzetan bizi dira, eta anitzek laguntza psikiatrikoa behar dute. Bertze talde handi bat duela gutxi arte lana izan duten pertsonek osatzen dute. Ez dute lortzen lan mundura itzultzea. Anitz dira lana ukan arren ere autoan bizi diren pertsonak, etxerik ezin dutelako ordaindu. 

Bihotzeko ostatuek, Emmausek, Gurutze Gorriak eta Sokorri Katolikoak jakinarazi dutenez, gero eta zahar gehiagok jotzen dute haien egoitzetara. Erretreta dute, baina ez dute aski gastuei egiteko. Ipar Euskal Herrian ere egoera bera gertatzen ari dela diote Baionako arduradunek. 

Bertzetik, gero eta gehiago dira saltegi handien itxiera ordua igurikatzen dutenak, zaborretara bota dituzten jakiak biltzeko eta etxera eramateko. 

Bizi-kalitatea hobetu 

Hego Euskal Herriko adinekoen egoera ezberdina den arren, kezkak eta gabeziak bertsuak dira. 65 urtetik gorako 508.708 pertsona zeuden 2008ko hasieran, eta horien %91 baino gehiago jada erosi dituzten etxebizitzetan bizi dira. Ordea, etxebizitza horietako asko zaharrak dira, eta arazo iturri izan daitezke, bai bertan bizi direnek mugitzeko arazoak badituzte baita pisuaren baldintzak hobetzeko zaharberritzeei ekin behar badiete ere. 

Ipar-Hegoa fundazioak duela hiru hilabete aurkeztu zuen ikerketan, agerian utzi zuen 65 urtetik gorako bizilagunen pisuen %44,7k ez dutela igogailurik. Pisu batzuetan igogailua jartzeko aukera badago, baina beste kasu batzuetan, ezinezkoa da. Hiri eta herrietako alde zaharretako etxebizitzak gogora ekarri ditu Txema Odriozola EAE eta Nafarroako Erretiratu eta Pentsiodunen Lurralde Federazioko presidenteak. «Mugitzeko arazoak dituen pertsona bat bizi bada igogailurik gabeko hirugarren pisu batean, preso da bere etxean». 

Zaharberritu ezin diren etxeetan bizi eta behar egoeran dauden edadetuek babes ofizialeko etxebizitzen zerrendetan sartzeko aukera izan beharko luketela deritzo Odriozolak. Zaharren egoitzak aukera bat izan daitezkeen arren, Hegoaldeko edadetuen %3k baino ez direla bertara joaten gogoratu du. «Edadetuek beren inguruan bizi nahi dute, eta hori ahalbidetu behar dute instituzioek». Hori lortzeko, Danimarkako gizarte zerbitzuak jartzen dituzte adibidetzat pentsiodunek. Han, edadetuen bizi-baldintzak aztertzen dituzte haien etxean bertan, eta, hala, behar nagusiei aurre egiten zaie. 
Euskal Gizarte Segurantza 

Pentsioei dagokienez, Hego Euskal Herriko batez bestekoa 883,77 eurokoa da, Ipar-Hegoa fundazioaren datuen arabera, eta 596.000 pentsiodunetik erdiak inguru pobrezia erlatiboaren mugaren azpitik daude -hilean 715 euro-. EAEko pentsiodun eta erretiratuen elkarteen arabera, egoera hobea litzateke Gizarte Segurantzaren eskumena Eusko Jaurlaritzaren esku balego. 

Pentsioen alorrean, azpimarragarria da emakume alargunen egoera. Senarrak zuen pentsio oinarriaren %52 jasotzen du alargunak. «Emakume alargunen %98 inguruk jasotzen dute gutxieneko kopurua, 500 euro», jakinarazi du Lucia Linaresek, Aireratu Euskal Herriko Alargunen Federazioko presidenteak. Espainiako Gobernuak egindako Gizarte Zerbitzuen Legearen aldaketarekin egoera larritu dela deritzo. «Emakume alargunei zuzenenean dagozkien gaietan sindikatuek, patronalak eta Gobernuak erabakitzen dute; inolako kasurik egin gabe». 

 %32,4

Etxebizitzaren inguruko hipotekak %32,40 murriztu ziren iaz Hego Euskal Herrian eta Espainian, krisi ekonomikoaren eraginez, Espainiako Estatistika Institutuaren datuen arabera. Etxebizitzetarako mailegatutako dirua %36,5 gutxiago izan zen, 116.724 milioi euro. 

